
	మ.	
పవనాహారవిషాగ్నిదగ్ధుఁ డయి తాపం బందుచున్నట్టి భూ

దివిజుం జేరి హరుండు విశ్వవిభుఁ డద్రిస్వామికన్యాధవుం

డవధానంబున దక్షిణశ్రవణ మొయ్యన్ దారకబ్రహ్మ వి

ద్యవిశేషప్రతిభోపదిష్టముగఁ జేయం బూనుకాలంబునన్.

	మ.	
అరుణాక్షుల్ (గురుకుక్షులు న్వికటదం)ష్ట్రాభీలవక్త్రాంతరుల్

శరదాభుల్ కరవాలహస్తులు ఖరచ్ఛాయోర్ధ్వకేశచ్ఛటుల్

భరితాహంకృతు లంతకానుచరు లాపాపాత్ముఁ బాఱు న్మహో

ద్ధురవేగంబునఁ బట్టితేరఁ జని రెంతో పంతము ల్పల్కుచున్.

	గీ.	
ఒకనిఁ బట్టఁగఁ బదుగు రిట్లొత్తిపోయి

యమ్మదాలసు కడ నున్న యంతకారి

దేరగొని చూచి వచ్చిన తెరువు పట్టి

రంతకునికింకరులు భయంభ్రాంతు లగుచు.

	చ.	
తమపని కాకపోవుటకతంబున నప్పుడు విక్లబాస్యు లై

యముఁ గని తద్భటుల్ వడిఁ బ్రయత్నవిఘాతముఁ దెల్పి చెప్పుడున్

శమమఱి కాలుఁడుం గినిసి సైరిభరాజము నెక్కి బ్రాహ్మణా

ధముఁ గొనితేరఁగా నరిగె దట్టపుఁగింకరసేన గొల్వఁగన్.

	మ.	
అలి(కాక్షుండు మహానుభా)వుఁడు త్రిలోకారాధ్యుఁ డిట్లేల తా

నలదుష్టాత్ము ననుగ్రహించు నిది దా నాశ్చర్య మూహింప విం

తలు పుటైన్ మతి తత్ప్రవర్తనలకున్ దాఁ గూర్చునే యుగ్రుఁ డ

ట్టుల దీనం జెడు నెల్లధర్మములు చోటుందప్పి త్యక్తంబులై.

	క.	
అని సందేహింపుచుఁ దాఁ

జని కాశికలోనఁ గాంచె శమనుం డసమా

క్షుని సరిగద్దియఁ గూర్చుం

డిన భూసురపుత్త్రు నతులనిర్మలగాత్రున్.

		 ఈ పేజీలో చివరి మార్పు 24 అక్టోబరు 2020న 04:56కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

